
						উইকিসংকলন থেকে

					

					


					
					
					এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
১০৬
কুরু পাণ্ডব
[৬


 যুধিষ্ঠির কহিলেন—মহারাজ! বৃহন্নলা যাহার সারথি, সংগ্রামে তাহার অবশ্যই জয়লাভ হইবে।

 রাজা এই কথায় কিঞ্চিৎ রুষ্ট হইয়া কহিলেন—

 দেখ কঙ্ক! আমার পুত্র কি নিমিত্ত কৌরবদিগকে পরাস্ত করিতে অসমর্থ হইবে? তুমি কেন বার বার তাহাকে উপেক্ষা করিয়া সামান্য নর্ত্তককে প্রশংসা করিতেছ?

 যুধিষ্ঠির কহিলেন—মহারাজ! ভীষ্ম দ্রোণ কৃপ কর্ণ যেখানে সমবেত হইয়াছেন, সেখানে বৃহন্নলা ব্যতীত কেহই জয়লাভে সমর্থ হইতে পারে না। মৎস্যরাজ তখন রোষে অধীর হইয়া কহিলেন—

 অহে কঙ্ক! আমার বারংবার নিষেধ সত্ত্বেও তুমি বাক্য সংযম করিতেছ না। তুমি বয়স্য বলিয়া তোমাকে এতক্ষণ মার্জ্জনা করিয়াছিলাম, কিন্তু যদি জীবিত থাকিতে অভিলাষ থাকে, তবে আর কদাচ এরূপ কহিও না।

 যুধিষ্ঠিরকে এরূপ ভর্ৎসনা করিতে করিতে বিরাট তাঁহার মুখমণ্ডলে অক্ষনিক্ষেপ করিয়া কঠিন আঘাত করিলেন। তাহাতে ধর্ম্মরাজের নাসিকা হইতে রুধিরধারা নির্গত হইতে লাগিল। সৈরিন্ধ্রী তাহা দেখিয়া বারিপূর্ণ সুবর্ণপাত্র অনিয়া তাঁহার শুশ্রূষা করিলেন।

 ইত্যবসর রাজকুমার ভবনের দ্বারদেশে উপস্থিত হইলে দ্বারী আসিয়া তাঁহার আগমনসংবাদ প্রদান করিল। মৎস্যরাজ অতিশয় প্রীতমনে কহিলেন—

		 এই পাতা শেষ সম্পাদিত হয়েছে ১৭:০৭টার সময়, ১৬ মে ২০২১ তারিখে।
	লেখাগুলো ক্রিয়েটিভ কমন্স অ্যাট্রিবিউশন/শেয়ার-আলাইক লাইসেন্সের আওতাভুক্ত; এর সাথে বাড়তি শর্ত প্রযোজ্য হতে পারে। এই সাইট ব্যবহার করার মাধ্যমে, আপনি এটি ব্যবহারের শর্তাবলী ও এর গোপনীয়তা নীতির সাথে সম্মত হচ্ছেন।

